
Авал чăвашăн кăмаки çинче

Хĕрт-сурт тӳлеккĕн пурăннă иккен.

Пăри пăтти чӳкленĕ каçсенче

Вăл курăннă шур тумлă ыр пикен:

Сурпанлăскер, вăл уйăх çутипе

Пĕтĕр-gĕтĕр! арланă кĕнчеле.

Çапла кил пурнăçне хăй ĕçĕпе

Пыма пилленĕ сĕт çулĕпеле.

Е кучченеç пуçламалла пулсан,

Малтан ăна вăл пăхнă астивсе.

Е ĕçкĕре хаваслă сăйлансан,

Ăна тав тунă «тав сăя!» тесе.

Вучахăмăр хуçи, кил-йыш сыхчи,

Вăл çирĕп тытнă пӳртĕн никĕсне.

Ĕрчевлĕ пултăр тенĕ ачипчи,

Сыхланă кил тирпей-илемлĕхне.

Ай-яй, маттур иккен чипер хĕрт-сурт:

Ытах та харкашу лăпланмасан,

Килтен писет вăл, саланать тет çурт,

Ăнмасть вара хай пурнăçу та сан...



Эй, мăшăрăм! Нумай-нумай сăмах

Сана каламаллаччĕ тав туса —

Телей тĕрекĕ пулнă тусăма

Нимех те калаймарăм-çке тупса.

Эй, ыр хĕрт-суртăм, ырă пирĕшти!..

Çапла чĕнем-и халĕ те пулин?

Эс пуррипе ăнать кун-çул утти,

Эс пуррипе вăл туйăнать туллин.



Кил-йыш перекетне, тирпейлĕхне

Тытса пыратăн эсĕ чи малтан.

Чĕре канăçлăхне, çирĕплĕхне

Эсех упратăн петĕм вăй-халтан.

Эс — манăн куç илемĕ, чун ăшши, —

Пыринччĕ вăл элчелĕм çитиччен.

Сана епле юравлă пулам-ши,

Эс хăв мана юранă пек хальччен?

Ар пуçăмпа, тен, манăн ытларах

Вăй хумаллаччĕ йывăр кӳлĕмре.

Пĕлсем эппин: ман ĕмĕт çапларах —

Кун-çул ăна кăлартăрччĕ тӳрре!

  